
FRAMKVÆMDARÁKVÖRÐUN FRAMKVÆMDASTJÓRNARINNAR  

(ESB) 2019/541 

frá 1. apríl 2019 

um jafngildi laga- og eftirlitsramma fyrir samþykktar kauphallir og viðurkennda  

markaðsaðila í Singapúr í samræmi við reglugerð Evrópuþingsins og ráðsins (ESB) nr. 600/2014 

(tilkynnt með númeri C(2019) 2349) (*) 

FRAMKVÆMDASTJÓRN EVRÓPUSAMBANDSINS HEFUR, 

með hliðsjón af sáttmálanum um starfshætti Evrópusambandsins, 

með hliðsjón af reglugerð Evrópuþingsins og ráðsins (ESB) nr. 600/2014 frá 15. maí 2014 um markaði fyrir fjármálagerninga 

og um breytingu á reglugerð (ESB) nr. 648/2012 (1), einkum 4. mgr. 28. gr., 

og að teknu tilliti til eftirfarandi: 

1) Í 1. mgr. 28. gr. reglugerðar (ESB) nr. 600/2014 eru auðkenndir viðskiptavettvangar þar sem fjárhagslegir mótaðilar, 

eins og þeir eru skilgreindir í 8. mgr. 2. gr. reglugerðar Evrópuþingsins og ráðsins (ESB) nr. 648/2012 (2), og 

ófjárhagslegir mótaðilar sem uppfylla skilyrðin í b-lið 1. mgr. 10. gr. reglugerðar (ESB) nr. 648/2012 geta stundað 

viðskipti með afleiður sem tilheyra flokki afleiða sem lýst hefur verið yfir að falli undir viðskiptaskylduna. 

Viðskiptavettvangarnir þar sem unnt er að stunda slík viðskipti eru takmarkaðir við skipulega markaði, markaðstorg 

fjármálagerninga, skipuleg markaðstorg og viðskiptavettvanga þriðja lands sem framkvæmdastjórnin hefur viðurkennt 

að falli undir jafngild lagaskilyrði og skilvirkt eftirlit í því þriðja landi. Viðkomandi þriðja landi er einnig skylt að kveða 

á um skilvirkt jafngilt kerfi fyrir viðurkenningu á viðskiptavettvöngum sem hafa fengið starfsleyfi samkvæmt tilskipun 

Evrópuþingsins og ráðsins 2014/65/ESB (3). 

2) Þar eð leiðtogafundur G20-hópsins í Pittsburgh hinn 25. september 2009 komst að samkomulagi um að færa viðskipti 

með staðlaða OTC-afleiðusamninga í kauphallir eða á rafræna viðskiptavettvanga er rétt að ákveða hæfilegan fjölda 

viðurkenndra vettvanga þar sem hægt er að stunda viðskipti samkvæmt þessari skuldbindingu. Í reglugerð (ESB)  

nr. 600/2014 er enn fremur lögð áhersla á þörf fyrir sameiginlegar reglur fyrir allar stofnanir með tilliti til tiltekinna 

krafna og til að komast hjá mögulegri eftirlitshögnun. Þegar staðlaðir OTC-afleiðusamningar, sem munu falla undir 

viðskiptaskyldu, eru tilgreindir er því rétt að Sambandið hvetji einnig til þróunar nægilega margra viðurkenndra 

viðskiptavettvanga til að hægt sé að uppfylla viðskiptaskylduna, þ.m.t. í Sambandinu. 

3) Í samræmi við 4. mgr. 28. gr. reglugerðar (ESB) nr. 600/2014, er unnt að viðurkenna viðskiptavettvanga þriðja lands 

sem jafngilda viðskiptavettvöngum sem hafa verið settir á laggirnar í Sambandinu ef gerð er krafa um að þeir fari að 

lagalega bindandi kröfum sem eru jafngildar kröfunum sem leiða af tilskipun 2014/65/ESB, reglugerð (ESB)  

nr. 600/2014, reglugerð Evrópuþingsins og ráðsins (ESB) nr. 596/2014 (4) og ef þessar jafngildu kröfur falla undir 

skilvirkt eftirlit og framfylgd í því þriðja landi. Þetta ætti að lesa í ljósi markmiðanna sem stefnt er að í þessum þremur 

lagagerðum, einkum framlagi þeirra til stofnsetningar og starfsemi innri markaðarins, heildarvirkni markaðar, vernd 

fjárfesta og, síðast en ekki síst, fjármálastöðugleika. 

4) Með innleiðingu nýs fyrirkomulags við að setja reglur fyrir rekstraraðila viðskiptavettvanga fyrir OTC-afleiður í 

Singapúr og tilgreina seljanlegustu afleiðurnar sem falla undir innlenda viðskiptaskyldu er nauðsynlegt að bregðast við 

mögulegri áhættu á tvístrun seljanleika með því að tryggja að viðskiptavettvangar sem hafa verið stofnaðir í Singapúr 

séu viðurkenndir hæfir til að uppfylla viðskiptaskyldu Sambandsins. Viðskiptavettvangar sem starfa í Singapúr bjóða 

mikilvægt magn viðskipta með afleiður og mikilvægt er að fyrirtæki í Sambandinu hafi aðgang að þeim seljanleika sem 

stafar af asískum mótaðilum í Singapúr til skilvirkrar áhættustýringar, einkum utan opnunartíma í Evrópu. Ákvörðun 

  

(*) Þessi ESB-gerð birtist í Stjtíð. ESB L 93, 2.4.2019, bls. 18. Hennar var getið í ákvörðun sameiginlegu EES-nefndarinnar nr. 160/2020 frá 

23. október 2020 um breytingu á IX. viðauka (Fjármálaþjónusta) við EES-samninginn (bíður birtingar). 

(1) Stjtíð. ESB L 173, 12.6.2014, bls. 84. 

(2) Reglugerð Evrópuþingsins og ráðsins (ESB) nr. 648/2012 frá 4. júlí 2012 um OTC-afleiður, miðlæga mótaðila og afleiðuviðskiptaskrár 

(Stjtíð. ESB L 201, 27.7.2012, bls. 1). 

(3) Tilskipun Evrópuþingsins og ráðsins 2014/65/ESB frá 15. maí 2014 um markaði fyrir fjármálagerninga og um breytingu á tilskipun 

2002/92/EB og tilskipun 2011/61/ESB (Stjtíð. ESB L 173, 12.6.2014, bls. 349). 

(4) Reglugerð Evrópuþingsins og ráðsins (ESB) nr. 596/2014 frá 16. apríl 2014 um markaðssvik (reglugerð um markaðssvik) og um 

niðurfellingu á tilskipun Evrópuþingsins og ráðsins 2003/6/EB og tilskipunum framkvæmdastjórnarinnar 2003/124/EB, 2003/125/EB og 

2004/72/EB (Stjtíð. ESB. L 173, 12.6.2014, bls. 1). 

þessi byggist á ítarlegu mati á laga- og eftirlitsrammanum sem gildir um viðskiptavettvanga samkvæmt lögum um 

verðbréf og framtíðarsamninga (SFA) í Singapúr og framkvæmdarreglugerðum þeirra. 

5) Tilgangurinn með jafngildismati skv. 28. gr. reglugerðar (ESB) nr. 600/2014 er að sannreyna að laga- og eftirlitsfyrir-

komulag samkvæmt lögunum um verðbréf og framtíðarsamninga og framkvæmdarreglugerðum þeirra tryggi að 

viðskiptavettvangar, sem reknir eru af samþykktum kauphöllum eða viðurkenndum markaðsaðilum með aðsetur í 

Singapúr og hafa starfsleyfi frá Peningamálastofnun Singapúr fari að lagalega bindandi kröfum sem eru jafngildar 

kröfunum fyrir viðskiptavettvanga Sambandsins sem leiða af tilskipun 2014/65/ESB, reglugerð (ESB) nr. 596/2014 og 

reglugerð (ESB) nr. 600/2014, byggist á viðmiðunum sem settar eru fram í þriðju undirgrein 4. mgr. 28. gr. reglugerðar 

(ESB) nr. 600/2014. Tilgangurinn með jafngildismatinu er einnig að sannreyna að viðkomandi samþykktar kauphallir og 

viðurkenndir markaðsaðilar falli undir skilvirkt eftirlit og framfylgd í Singapúr. 

6) Lagalega bindandi kröfur fyrir samþykktar kauphallir og viðurkennda markaðsaðila eru settar fram í II. hluta laga um 

verðbréf og framtíðarsamninga sem styðja umboð Peningamálastofnunar Singapúr til að koma á kerfi sem er byggt á 

meginreglum og er tæknilega hlutlaust og gildir um allar samþykktar kauphallir og viðurkennda markaðsaðila. Lög og 

reglugerðir sem samþykkt eru á grundvelli þessara laga, svo sem reglugerðir um verðbréf og framtíðarsamninga 

(skipulagðir markaðir) sem Peningamálastofnun Singapúr samþykkti, hafa lagagildi og mynda saman lagaramma fyrir 

rekstur samþykktra kauphalla og viðurkenndra markaðsaðila í Singapúr. Ákvæði 45. bálks í lögum um verðbréf og 

framtíðarsamninga gera Peningamálastofnun Singapúr kleift að gefa út bindandi fyrirmæli til samþykktrar kauphallar 

eða viðurkennds markaðsaðila. Sé ekki farið að þeim fyrirmælum er litið á það sem brot á viðeigandi ákvæði í lögum 

um verðbréf og framtíðarsamninga. Ákvæði 321. bálks í lögum um verðbréf og framtíðarsamninga heimila Peninga-

málastofnun Singapúr að veita leiðsögn til að stuðla að eftirlitsmarkmiðum laganna um verðbréf og framtíðarsamninga 

eða í tengslum við framkvæmd einhverra ákvæða laganna um verðbréf og framtíðarsamninga. Í viðmiðunarreglum eru 

settar fram meginreglur eða staðlar um bestu starfsvenjur varðandi rekstur samþykktra kauphalla og viðurkenndra 

markaðsaðila, svo sem viðmiðunarreglur um reglusetningu um skipulagða markaði (SFA 02-G01). Sé ekki farið að 

viðmiðunarreglunum er aðilum heimilt að höfða mál — hvort sem er einkamál eða refsiréttarmál — til að krefjast eða 

hafna þeirri ábyrgð sem er í húfi málinu (5. mgr. 321. bálks í lögunum um verðbréf og framtíðarsamninga). Samkvæmt 

e-lið 1. mgr. 15. bálks og e-lið 1. mgr. 33 gr. í lögum um verðbréf og framtíðarsamninga skulu samþykktar kauphallir og 

viðurkenndir markaðsaðilar beita viðskiptareglum og skráningarreglum sem tryggja á fullnægjandi hátt skilyrði fyrir 

sanngjörnum, skipulegum og gagnsæjum markaði. Viðskipta- og skráningarreglurnar, sem og allar breytingar á þeim, 

skulu lagðar fram til Peningamálastofnunar Singapúr áður en þeim er hrundið í framkvæmd. Viðskiptareglurnar og 

skráningarreglurnar hafa sömu áhrif og bindandi samningur fyrir samþykktar kauphallir og viðurkennda markaðsaðila 

og aðila þeirra og þeim verður að beita og fara að á áframhaldandi grundvelli. 

7) Í þriðju undirgrein 4. mgr. 28. gr. reglugerðar (ESB) nr. 600/2014 eru sett fjögur skilyrði sem verður að fullnægja til að 

ákvarða megi að laga- og eftirlitsrammi þriðja lands varðandi viðskiptavettvanga sem hafa starfsleyfi í því landi hafi 

jafngild áhrif. 

8) Fyrsta skilyrðið kveður á um að viðskiptavettvangar í þriðju löndum verði að falla undir starfsleyfi og skilvirkt eftirlit og 

framfylgd á áframhaldandi grundvelli. 

9) Samkvæmt lögum um verðbréf og framtíðarsamninga eru markaðir aðstaða sem starfar á marghliða eða „margir-til-

margra“ grundvelli. Eining sem starfar á markaði í Singapúr verður að vera samþykkt kauphöll eða viðurkenndur 

markaðsaðili. Lagaákvæðin sem varða samþykktar kauphallir og viðurkennda markaðsaðila er að finna í II. hluta 

laganna um verðbréf og framtíðarsamninga. Fyrirtæki í Singapúr eru eftirlitsskyld sem samþykktar kauphallir eða 

viðurkenndir markaðsaðilar en erlend fyrirtæki eru eftirlitsskyld sem viðurkenndir markaðsaðilar. Umsækjandi sem 

óskar eftir að starfa á markaði í Singapúr verður að fá leyfi frá Peningamálastofnun Singapúr skv. 8. bálki laga um 

verðbréf og framtíðarsamninga sem annaðhvort samþykkt kauphöll eða viðurkenndur markaðsaðili. Þegar 

Peningamálastofnun Singapúr ákvarðar hvort rekstraraðili markaðar ætti að vera eftirlitsskyldur sem samþykkt kauphöll 

eða viðurkenndur markaðsaðili hugar hún að kerfislegu mikilvægi hins skipulega markaðar. Fyrirtæki sem reka 

kerfislega mikilvæga skipulega markaði eru eftirlitsskyld sem samþykktar kauphallir. Umsækjandi verður að fullnægja 

gildandi kröfum, þ.m.t. kröfum sem settar eru fram í 15. og 33. bálki laga um verðbréf og framtíðarsamninga, bæði í 

upphafi og á áframhaldandi grundvelli. Samkvæmt ákvæðum II. hluta 9. bálks veitir Peningamálastofnun Singapúr leyfi 

ef hún kemst að þeirri niðurstöðu að allar kröfurnar að því er varðar umsækjandann séu uppfylltar. Peningamálastofnun 

Singapúr getur synjað umsókn ef ekki er öllum kröfum fullnægt. Í ákvæðum bæði a-liðar 1. mgr. 15. bálks og a 

-liðar 1. mgr. 33. bálks laga um verðbréf og framtíðarsamninga er gerð krafa um að samþykkt kauphöll og viðurkenndur 

markaðsaðili starfræki sanngjarnan skipulegan markað sem einkennist af aðgangi án mismununar að aðstöðu og 

upplýsingum á markaði. Í ákvæðum d-liðar 1. mgr. 15. bálks og d-liðar 1. mgr. 33. bálks er enn fremur gerð krafa um að 

samþykkt kauphöll og viðurkenndur markaðsaðili tryggi að aðgangur að þátttöku í aðstöðu þeirra falli undir viðmiðanir 

sem eru sanngjarnar og hlutlægar og sem eru hannaðar til að tryggja skipulega starfsemi skipulega markaðarins og til að 

vernda hagsmuni almennra fjárfesta. Í ákvæðum 13. og 25. reglugerðar um verðbréf og framtíðarsamninga (skipulagðir 

markaðir) er gerð krafa um að samþykktar kauphallir og viðurkenndir markaðsaðilar veiti aðgang að, samkvæmt beiðni, 

eða birti upplýsingar, á aðgengilegan hátt fyrir alla fjárfesta eða mögulega fjárfesta, m.a. upplýsingar um þjónustu sína, 

vörur, gjöld og tryggingagreiðslutilhögun sem kann að vera til staðar. Samþykktar kauphallir og viðurkenndir 

markaðsaðilar falla undir skipulagskröfur að því er varðar stjórnarhætti fyrirtækja, stefnu um hagsmunaárekstra, 

áhættustýringu, sanngjörn og skipuleg viðskipti, stöðustofnunar- og uppgjörsfyrirkomulag, viðnámsþol viðskiptakerfa 

og vöktun á framfylgd.  

10) Peningamálastofnun Singapúr hefur rannsóknarheimildir skv. deild 3 í IX. hluta laga um verðbréf og framtíðarsamninga 

og samkvæmt almennum hegningarlögum sem ná yfir vald til að þvinga fram framlagningu sönnunargagna, viðtöl og 

skýrslutöku af grunuðum aðilum og vitnum, handtaka grunaða aðila og gera eignir upptækar við tilteknar aðstæður. 

Peningamálastofnun Singapúr hefur eftirlit með áhættustýringarstarfsemi og -eftirliti hinna samþykktu kauphalla og 

viðurkenndu markaðsaðila með bæði vettvangsskoðunum og athugunum utan vettvangs. Peningamálastofnun Singapúr 

er með 45. þætti laganna um verðbréf og framtíðarsamninga veitt vald til að gefa út leiðbeiningar til samþykktra 

kauphalla og viðurkenndra markaðsaðila að því er varðar tiltekin málefni eins og tilgreint er í lögunum um verðbréf og 

framtíðarsamninga til að tryggja vernd fjárfesta, starfsemi sanngjarnra, skipulegra og gagnsærra markaða, heilleika og 

stöðugleika fjármagnsmarkaða og uppfyllingu allra skilyrða eða takmarkana sem Peningamálastofnun Singapúr 

setur. Peningamálastofnun Singapúr getur lagt á sektir og veitt ávítur vegna brota gegn ákvæðum laganna um verðbréf 

og framtíðarsamninga eða afleiddri löggjöf. Peningamálastofnun Singapúr getur einnig vikið starfsfólki úr starfi við 

aðstæður sem tilgreindar eru í 1. mgr. 43. bálks og ef hún telur að slík ráðstöfun sé til hagsbóta fyrir almenning. 

Peningamálastofnun Singapúr hefur einnig vald til að afturkalla leyfi samþykktrar kauphallar eða viðurkennds 

markaðsaðila samkvæmt skilyrðunum sem sett eru fram í 14. bálki laganna um verðbréf og framtíðarsamninga. Enn 

fremur er þess krafist, skv. 15. og 33. bálki laganna um verðbréf og framtíðarsamninga, að samþykktar kauphallir og 

viðurkenndir markaðsaðilar tryggi tilhlýðilega reglusetningu og eftirlit með aðilum sínum. Að auki er samþykktum 

kauphöllum gert skylt að tilkynna Peningamálastofnun Singapúr um hvers kyns viðurlög gegn aðila skv. f-lið 1. mgr. 

16. bálks laganna um verðbréf og framtíðarsamninga. Lögin um verðbréf og framtíðarsamninga kveða á um viðurlög ef 

viðskipta- eða skráningarreglur uppfylla ekki kröfurnar sem Peningamálastofnun Singapúr setur fram. Loks getur 

Peningamálastofnun Singapúr, skv. 46. bálki AA í lögunum um verðbréf og framtíðarsamninga, gripið til neyðarvald-

heimilda til að beina því til samþykktrar kauphallar eða viðurkennds markaðsaðila að grípa til aðgerða til að viðhalda 

eða endurheimta sanngjarna, skipulega og gagnsæja starfsemi markaðarins þegar það er í þágu almennings eða 

nauðsynlegt til að vernda fjárfesta. 

11) Framkvæmdastjórnin kemst því að þeirri niðurstöðu að markaðir sem samþykktar kauphallir og viðurkenndir 

markaðsaðilar reka séu háðir starfsleyfi og lúti virku eftirliti og framfylgd á viðvarandi grundvelli. 

12) Í öðru skilyrðinu sem sett var fram í þriðju undirgrein 4. mgr. 28. gr. reglugerðar (ESB) nr. 600/2014 er kveðið á um að 

viðskiptavettvangar þriðja lands hafi skýrar og gagnsæjar reglur varðandi aðgang fjármálagerninga að viðskiptum til að 

hægt sé að eiga viðskipti með þessa fjármálagerninga á sanngjarnan, skipulegan og skilvirkan hátt og án takmarkana. 

13) Skilyrðin fyrir töku fjármálagerninga til viðskipta eru ákveðin af samþykktu kauphöllinni í skráningarreglum hennar 

sem tilgreina flokka afurða sem hægt er að eiga viðskipti með á markaði hennar, skilmálana og skilyrðin fyrir skráningu, 

svo og reglurnar til að tryggja að aðilarnir geti staðið við skuldbindingar sínar. Samkvæmt 29. og 41. bálki í lögunum 

um verðbréf og framtíðarsamninga er þess krafist að samþykktar kauphallir og viðurkenndir markaðsaðilar tilkynni 

Peningamálastofnun Singapúr áður en afurð er sett á markað. Að auki er samþykktum kauphöllum og viðurkenndum 

markaðsaðilum gert að staðfesta við Peningamálastofnun Singapúr að þau hafi tekið upp viðeigandi eftirlits- og 

stjórnunarhætti til að taka með viðeigandi hætti á lykiláhættu sem varðar afurðirnar, það er að segja i) hættu á 

ótilhlýðilegum viðskiptum sem geta leitt af miklum verðbreytingum, ii) hættu á að aðilar eignist umtalsvert magn af 

afurðinni sem greiðir fyrir því að þessir aðilar geti hagnast á markaðsmisnotkun, iii) hættu á hagræðingu daglegs 

uppgjörsverðs og endanlegs uppgjörsverðs, iv) hættu á að endanlegt uppgjörsverð afurðarinnar muni ekki nálgast 

undirliggjandi eign sína, v) hættu á að undirliggjandi eign afurða sem hafa verið afhentar á áþreifanlegu formi verði ekki 

afhentar á öruggan, traustan og tímanlegan hátt, og vi) lagalega, rekstrarlega og orðsporstengda áhættu í tengslum við 

afurðina. Samkvæmt 45. bálki í lögunum um verðbréf og framtíðarsamninga hefur Peningamálastofnun Singapúr 

heimildir til að grípa til aðgerða ef samþykktar kauphallir og viðurkenndir markaðsaðilar hafa ekki viðeigandi eftirlit og 

stjórnunarfyrirkomulag, m.a. til að setja hærri kröfur um eiginfjárstöðu, krefjast sjálfstæðrar úttektar á sérstökum ferlum 

og banna skráningu nýrra afurða. Samkvæmt 46. bálki í lögunum um verðbréf og framtíðarsamninga getur 

Peningamálastofnun Singapúr sent frá sér skriflega tilkynningu til samþykktrar kauphallar eða viðurkennds 

markaðsaðila um að banna viðskipti með afurðir ef Peningamálastofnun Singapúr er þeirrar skoðunar að nauðsynlegt sé 

að vernda aðila sem kaupa eða selja slíka fjármálagerninga. 

14) Í 16. og 33. bálki í lögunum um verðbréf og framtíðarsamninga er þess krafist að samþykktar kauphallir og viðurkenndir 

markaðsaðilar, í þeirri röð, tryggi að markaðurinn sem þau reka sé sanngjarn, skipulegur og gagnsær, burtséð frá því 

hvaða framkvæmdarreglur eru notaðar. Í e-lið 1. mgr. 15. bálks í lögunum um verðbréf og framtíðarsamninga er gerð 

krafa um að viðskiptareglur samþykktrar kauphallar geri kleift á fullnægjandi hátt að reka sanngjarnan, skipulegan og 

gagnsæjan markað. Viðmiðunarreglurnar um reglusetningu skipulagðra markaða, ásamt greinargerð um markmið og 

meginreglur eftirlits með fjármálageiranum í Singapúr, tilgreina enn fremur að gagnsær markaður sé markaður þar sem 

for- og eftirviðskiptaupplýsingar eru birtar opinberlega, samfellt og á rauntíma. Að því er varðar viðskipti með afleiður 

gerir Peningamálastofnun Singapúr ekki kröfu um að framkvæmdin fari fram fyrir tilstilli tiltekins samskiptaferlis.  

Í raun fer stór hluti viðskiptanna þó fram með samskiptaferlinu „tilboðsbeiðni“. Í viðskiptakerfum með rafræna 

tilboðsskrá er þess krafist að bestu kaup- og sölutilboð séu birt samfellt en í öðrum viðskiptakerfum (svo sem 

„tilboðsbeiðnakerfum“ eða „radddrifnum kerfum“) er þess krafist að miðlun upplýsinga um verð og magn til hæfra 

markaðsaðila fari fram áður en þau verða framkvæmanleg. Miðlarar í radddrifnum kerfum sem starfa með fjölda 

miðlara (e. inter-dealer voice brokers) og greiða fyrir marghliða viðskiptum falla undir markaðsleyfakerfi Peninga-

málastofnunar Singapúr og er gert að tryggja gagnsæi fyrir viðskipti á skipulegum mörkuðum sínum. 

Forviðskiptaupplýsingar eru því birtar til að gera fjárfestum kleift að vita hvaða viðskipti þeir geta átt og á hvaða 

verði. Eftirviðskiptaupplýsingar um framkvæmd viðskipti verður á sama hátt að birta til að endurspegla upplýsingar um 

afurðina, verð og magn. Ætlast er til þess að samþykktar kauphallir og viðurkenndir markaðsaðilar birti verðtilboð sem 

lögð hafa verið fram jafnskjótt og hægt er að framkvæma þau og birta ætti ítarlegar upplýsingar um viðskiptin eins fljótt 

og auðið er eftir að tilboðið hefur verið framkvæmt. 

15) Framkvæmdastjórnin kemst því að þeirri niðurstöðu að markaðir sem samþykktar kauphallir og viðurkenndir 

markaðsaðilar reka hafi skýrar og gagnsæjar reglur um töku fjármálagerninga til viðskipta svo unnt sé að eiga viðskipti 

með slíka fjármálagerninga á sanngjarnan, skipulegan og skilvirkan hátt, og að viðskipti með þá séu án takmarkana. 

16) Í þriðja skilyrðinu sem sett er fram í þriðju undirgrein 4. mgr. 28. gr. reglugerðar (ESB) nr. 600/2014 er kveðið á um að 

útgefendur fjármálagerninga verði að falla undir reglubundnar og samfelldar kröfur um upplýsingar sem tryggja öfluga 

fjárfestavernd. 

17) Útgefendur sem óska eftir að skrá verðbréf eða taka verðbréf til viðskipta á markaði verða að fullnægja skráningar-

kröfum kauphallarinnar. Í reglu 703 í skráningarhandbókinni er þess krafist að útgefandi birti allar nauðsynlegar 

upplýsingar til að varast að stofnaður verði falskur markaður með verðbréf útgefandans eða væri líklegur til að hafa 

umtalsverð áhrif á verð eða virði verðbréfa hans. Enn fremur eru í reglum 707 til 711 í skráningarhandbókinni í 

Singapúr settar fram kröfur um ársskýrslur sem skráðir útgefendur gefa út. Reglubundnar og samfelldar kröfur um 

upplýsingar og skuldbindingar um skýrslugjöf gilda um útgefendur afleiðusamninga ef undirliggjandi eign er verðbréf. 

Þegar slík afleiða er tekin til viðskipta í samþykktri kauphöll og hjá viðurkenndum markaðsaðila fellur útgefandinn 

undir skýrslugjafarkröfurnar sem settar eru fram í skráningarreglum þeirrar tilteknu kauphallar. 

18) Framkvæmdastjórnin kemst því að þeirri niðurstöðu að útgefendur afleiðusamninga sem viðskipti eru með í 

samþykktum kauphöllum og hjá viðurkenndum markaðsaðilum falli undir reglubundnar og samfelldar kröfur um 

upplýsingar sem tryggja víðtæka vernd fjárfesta. 

19) Í fjórða skilyrðinu sem sett er fram í þriðju undirgrein 4. mgr. 28. gr. reglugerðar (ESB) nr. 600/2014 er kveðið á um að 

rammi þriðja lands verði að tryggja gagnsæi og heilbrigði markaða fyrir tilstilli reglna sem taka á markaðssvikum í 

formi innherjaviðskipta og markaðsmisnotkunar. 

20) Samkvæmt deild 1 í XII. hluta í lögunum um verðbréf og framtíðarsamninga hefur Peningamálastofnun Singapúr komið 

á nákvæmum reglu- og eftirlitsramma til að tryggja heilleika markaðar og koma í veg fyrir innherjaviðskipti og 

markaðsmisnotkun í tengslum við verðbréf, hlutdeildarskírteini í sjóðum um sameiginlegar fjárfestingar og afleiðu-

samninga. Rammi þessi bannar, og heimilar Peningamálastofnun Singapúr að grípa til framfylgdaraðgerða gegn, 

framferði sem gæti leitt til röskunar á starfsemi markaða, svo sem falskra viðskipta og hagræðingar á markaði  

(197. bálkur), hagræðingar á fyrirmælum (201. bálkur A), verðsamráðs (201. bálkur B), notkun á falskri eða 

sviksamlegri háttsemi (201. bálkur ) og dreifingu upplýsinga um ólögleg viðskipti (202. bálkur). Ákvæði 2. mgr.  

208. bálks og 2. mgr. 219. bálks í lögunum um verðbréf og framtíðarsamninga banna einnig innherjasvik og miðlun 

innherjaupplýsinga. Samkvæmt 15. og 33. bálki í lögunum um verðbréf og framtíðarsamninga er gerð krafa um að 

samþykktar kauphallir og viðurkenndir markaðsaðilar viðhaldi og framfylgi viðskiptareglum fyrir tilhlýðilega 

reglusetningu og eftirlit með aðilum hennar. Til að tryggja að viðskiptastarfsemi falli undir stöðugt og skilvirkt eftirlit 

eru samþykktar kauphallir ábyrgar fyrir því að farið sé að öllum gildandi kröfum samkvæmt lögum. Að sama skapi er 

ætlast til þess að þær komi á kerfum, aðferðum og eftirliti til að tryggja reglufylgni og koma í veg fyrir misferli. 

Peningamálastofnun Singapúr framkvæmir reglubundnar skoðanir á starfsþáttum eftirlits og framfylgdar samþykktra 

kauphalla til að tryggja mikilvægi þeirra og skilvirkni við að koma upp um misfellur. Einnig er ætlast til þess að 

viðurkenndir markaðsaðilar komi á aðferðum og eftirliti til að koma upp um möguleg innherjaviðskipti og markaðsmis-

notkun. 

21) Framkvæmdastjórnin kemst því að þeirri niðurstöðu að ramminn sem gildir um markaði sem samþykktar kauphallir og 

viðurkenndir markaðsaðilar reka í Singapúr tryggi gagnsæi á markaði og heilleika með aðstoð reglna sem taka á 

markaðssvikum í formi innherjaviðskipta og markaðsmisnotkunar. 

22) Fyrir bragðið er laga- og eftirlitsrammi í Singapúr talinn tryggja að samþykktar kauphallir og viðurkenndir 

markaðsaðilar uppfylli lagalega bindandi kröfur sem eru jafngildar kröfunum fyrir viðskiptavettvanga Sambandsins sem 

leiða af tilskipun 2014/65/ESB, reglugerð (ESB) nr. 596/2014 og reglugerð (ESB) nr. 600/2014 og sem falla undir 

skilvirkt eftirlit og framfylgd í Singapúr. 

23) Í samræmi við d-lið 1. mgr. 28. gr. reglugerðar (ESB) nr. 600/2014 er heimilt að eiga viðskipti með viðeigandi afleiður á 

viðskiptavettvangi í þriðja landi sem er viðurkenndur sem jafngildur, að því tilskildu að þriðja landið hafi yfir að ráða 

skilvirku jafngildu kerfi til viðurkenningar á viðskiptavettvöngum sem er heimilt skv. tilskipun 2014/65/ESB að taka til 

viðskipta, eða vera vettvangur fyrir viðskipti með, afleiður sem lýst hefur verið yfir að falli undir viðskiptaskylduna í því 

þriðja landi án þess að það feli í sér einkarétt.  

24) Ákvæði VI. hluta C í lögum um verðbréf og framtíðarsamninga veitir Peningamálastofnun Singapúr heimild til að koma 

á viðskiptaskyldu með því að krefjast þess að viðskipti með tiltekna afleiðusamninga, sem uppfylla tilskilin viðmið fari 

fram á mörkuðum sem samþykkt kauphöll og viðurkenndur markaðsaðili reka, eða annarri aðstöðu sem 

Peningamálastofnun Singapúr mælir fyrir um. Ákvæði VI hluta C, 1. mgr. 129. bálks J í lögum um verðbréf og 

framtíðarsamninga, lesið með 129. bálki N, veitir Peningamálastofnun Singapúr heimild til að mæla fyrir um, með 

reglugerðum, alla þá viðskiptavettvanga sem eru hæfir til að fara að viðskiptaskyldunni sem lögbær landsyfirvöld í 

Sambandinu setja reglur um. 

25) Í sameiginlegri yfirlýsingu varaformanns framkvæmdastjórnarinnar, sem fer með fjármálastöðugleika, fjármálaþjónustu 

og samband fjármagnsmarkaða, og varaforsætisráðherra Singapúr og formanns Peningamálastofnunar Singapúr, eru 

settar fram sameiginlegar nálganir. Á sama tíma og framkvæmdastjórnin hefur lagt mat á laga- og eftirlitsramma sem 

gildir um samþykktar kauphallir og viðurkennda markaðsaðila í því skyni að samþykkja þessa ákvörðun hefur 

Peningamálastofnun Singapúr metið að viðskiptavettvangar í Sambandinu falli undir reglu- og eftirlitsramma sem eru 

sambærilegir laga- og eftirlitsramma samkvæmt lögunum um verðbréf og framtíðarsamninga sem gilda um 

viðskiptavettvanga í Singapúr. Í kjölfar þess mats hefur Peningamálastofnun Singapúr veitt viðskiptavettvöngum í 

Sambandinu, sem framkvæmdastjórnin hefur tilkynnt í samræmi við 6. mgr. 7. bálks í lögunum um verðbréf og 

framtíðarsamninga, undanþágu frá því að skrá sig sem viðurkenndir markaðsaðilar. Peningamálastofnun Singapúr getur 

gert reglulegar úttektir á því laga- og eftirlitsfyrirkomulagi sem gildir um viðskiptavettvanga í Sambandinu og mun 

tilkynna þjónustudeildum framkvæmdastjórnarinnar með viðeigandi fyrirvara um hvers kyns slíka úttekt og veita þeim 

tækifæri til að koma með athugasemdir í tilvikum þar sem úttektin myndi leiða til breytinga á gildissviði undanþágunnar 

sem veitt er í samræmi við 6. mgr. 7. bálks í lögunum um verðbréf og framtíðarsamninga. Þessari ákvörðun og þeim 

lögum og reglugerðum sem Peningamálastofnun Singapúr hefur samþykkt á grundvelli þeirra laga fylgir jafnframt 

samstarfsfyrirkomulag til að tryggja skilvirk skipti á upplýsingum og samhæfingu eftirlitsstarfsemi milli lögbærra 

landsyfirvalda, sem bera ábyrgð á leyfisveitingu og eftirliti með viðurkenndum viðskiptavettvöngum Sambandsins og 

Peningamálastofnunar Singapúr. 

26) Framkvæmdastjórnin kemst því að þeirri niðurstöðu að í laga- og eftirlitsramma Singapúr sé kveðið á um skilvirkt 

jafngilt kerfi til viðurkenningar á viðskiptavettvöngum sem er heimilt samkvæmt tilskipun 2014/65/ESB að taka til 

viðskipta eða eiga viðskipti með afleiður sem lýst hefur verið yfir að falli undir viðskiptaskyldu í Singapúr án þess að 

það feli í sér einkarétt. 

27) Með þessari ákvörðun er ákvarðað hæfi samþykktra kauphalla og viðurkenndra markaðsaðila sem hafa starfsleyfi í 

Singapúr til að gera fjárhagslegum og ófjárhagslegum mótaðilum með staðfestu í Sambandinu kleift að uppfylla 

viðskiptaskyldu þegar þeir stunda viðskipti með afleiður á vettvangi í þriðja landi. Ákvörðun þessi hefur því ekki áhrif á 

getu fjárhagslegra og ófjárhagslegra mótaðila með staðfestu í Sambandinu til að stunda viðskipti með afleiður sem falla 

ekki undir viðskiptaskyldu á viðskiptavettvöngum þriðja lands. 

28) Ákvörðun þessi er á grundvelli lagalega bindandi krafna sem gilda um samþykktar kauphallir og viðurkennda 

markaðsaðila í Singapúr þegar þessi ákvörðun er samþykkt. Framkvæmdastjórnin mun áfram fylgjast með þróun á laga- 

og eftirlitsfyrirkomulagi fyrir viðurkennda viðskiptavettvanga, framfylgd slíks fyrirkomulags af hálfu yfirvalda þriðja 

lands, skilvirkni samstarfs á sviði eftirlits, markaðsþróun og uppfyllingu skilyrðanna sem samþykkt þessarar ákvörðunar 

byggist á. 

29) Framkvæmdastjórnin ætti, a.m.k. á þriggja ára fresti, að endurskoða ástæðurnar sem liggja til grundvallar því að þessi 

ákvörðun var samþykkt, þ.m.t. laga- og eftirlitsfyrirkomulagið sem gildir í Singapúr um markaði sem samþykktar 

kauphallir eða viðurkenndir markaðsaðilar, með starfsleyfi í Singapúr, reka. Regluleg endurskoðun af því tagi hefur ekki 

áhrif á heimild framkvæmdastjórnarinnar til að takast á hendur sértæka endurskoðun, hvenær sem er, ef viðeigandi 

þróun gerir það nauðsynlegt að framkvæmdastjórnin endurmeti inntak þessarar ákvörðunar. Framkvæmdastjórnin getur, 

á grundvelli niðurstaðna úr reglubundinni eða sérstakri endurskoðun, ákveðið hvenær sem er að breyta þessari 

ákvörðun, eða fella hana úr gildi, einkum ef þróun hefur áhrif á skilyrðin sem samþykki þessarar ákvörðunar byggist á. 

30) Ráðstafanirnar sem kveðið er á um í þessari ákvörðun eru í samræmi við álit evrópsku verðbréfanefndarinnar. 

SAMÞYKKT ÁKVÖRÐUN ÞESSA: 

1. gr. 

Að því er varðar d-lið 1. mgr. 28. gr. reglugerðar (ESB) nr. 600/2014 er hér með verið ákveðið að laga- og eftirlitsrammi 

Singapúr tryggi að þær samþykktu kauphallir og þeir viðurkenndu markaðsaðilar sem eru talin upp í viðaukanum við þessa 

ákvörðun uppfylli lagalega bindandi kröfur sem eru jafngildar kröfunum fyrir viðskiptavettvangana sem um getur í a-, b- og  

c-lið 1. mgr. 28. gr. reglugerðar (ESB) nr. 600/2014 sem leiða af þeirri reglugerð, tilskipun 2014/65/ESB og reglugerð (ESB)  

nr. 596/2014 og falli undir skilvirkt eftirlit og framfylgd í Singapúr. 

2. gr. 

Framkvæmdastjórnin skal, eigi síðar en þremur árum eftir gildistökudag þessarar ákvörðunar og eigi síðar en þremur árum eftir 

hverja næstliðna endurskoðun samkvæmt þessari grein, takast á hendur endurskoðun á þeim forsendum sem ákvörðunin, sem 

um getur í 1. gr., er byggð á. 

3. gr. 

Ákvörðun þessi öðlast gildi daginn eftir að hún birtist í Stjórnartíðindum Evrópusambandsins. 

Gjört í Brussel 1. apríl 2019. 

 Fyrir hönd framkvæmdastjórnarinnar, 

Jean-Claude JUNCKER 

forseti. 

 _____  

VIÐAUKI 

Samþykktar kauphallir með starfsleyfi frá Peningamálastofnun Singapúr og taldar eru jafngildar viðskiptavettvöngum, eins og 

þeir eru skilgreindir í tilskipun 2014/65/ESB: 

1) Asia Pacific Exchange Pte Ltd 

2) ICE Futures Singapore Pte Ltd 

3) Singapore Exchange Derivatives Trading Limited 

Viðurkenndir markaðsaðilar með starfsleyfi frá Peningamálastofnun Singapúr og taldir eru jafngildir viðskiptavettvöngum eins 

og þeir eru skilgreindir í tilskipun 2014/65/ESB: 

1) Cleartrade Exchange Pte Ltd 

2) Tradition Singapore Pte Ltd 

 __________  


